
Татарстан Республикасы Нурлат районы 
Киекле урта мәктәбенең 1 нче категорияле 
татар теле һәм әдәбияты укытучысы

Туган җирдә бәхет, офык киң.
Кешеләре гүзәл, гөлгә тиң!
(туган авылым Киеклегә багышланган әдәби-музыкаль кичә)

2012 нче ел Россия дәүләте күләмендә Россия тарихын өйрәнү елы дип билгеләнде. Ләкин, минемчә, тарихны өйрәнүне үз төбәгеңнән, үз нигезеңнән башларга кирәк.
Халкыбызның яшәү рәвеше, туган як тарихы күбрәк тел – әдәбият дәресләрендә өйрәнелә. Анда татар халкының үткәненә багышланган стенд, албомнар һ.б файдаланыла. Киекле авылы, аның уңган халкы, тарихы, мәдәнияте, ирешкән уңышлары турында да бай материалларыбыз бар. 2010 нчы елда директорыбыз Абдуллин Нәбиулла Хәйрулла улы тарафыннан чыгарылган “Меңъяшәр Киекле” басмасында туган авылыбызның килеп чыгышы, урнашуы, җирле топонимнар турында бай мәгълүмат бирелә. “Мәгърифәт нуры иңгән Киеклем” басмасында мәктәп-мәдрәсәләр тарихы яктыртыла, мәгърифәт нуры булган уку йортына авылыбызда 20 гасыр башында ук – 1910 елда ук нигез салынганлыгын тарихи материаллар ярдәмендә нигезли автор. “Җире барның-җиме бар” басмалары туган төбәгебездә барган колхозлашу чорына зур урын бирелә, бу үзгәрешләрнең авыл халкы тормышына ясаган уңай һәм тискәре яклары турында да искәртә автор. 2012 елда бу китапның тулыландырылган басмасы Чаллы шәһәре нәшриятында басылып чыгачак.
Якташ язучыларыбыз Г.Сәгыйров, Н.Гыйматдинова, Т.Галиуллин иҗатлары да күңелебезгә бик якын. Сәнгать кешесен юкка гына иҗат иясе дип йөртмиләр. Чөнки ул тормышны гадәти рәвештә генә чагылдырмый, ә күргән, ишеткән, кичергән нәрсәләрен үз зиһенендә эшкәртеп, хис-кичереш, төрле сурәтләр, сәнгати кануннар ярдәмендә яңа чынбарлык – әдәби әсәр тудыра. Гайре табигый күренешләрнең тууы да авторларның иҗат максатлары һәм сәнгати фикерләүнең үзенчәлеге булып тора. Сүз сәнгатендә алар тудырган ядкәрләр без-укучылары өчен үз һәм якын. Аларның әсәрләре кеше тормышын, чынбарлыкны билгеле бер дәрәҗәдә милли традицияләр аша тасвирлый, халыкның уй-кичерешләрен, теләк-омтылышларын, мәнфәгатьләрен, гомумән милләтнең тарихи язмышын үзәккә куя. Болар һәммәсе дә безнең күңел өчен якын.
Ф.Мөхәммәтова, авылдашларыбыз Роза Мәсләхова, Ф.Төхбәтуллина шигырьләрендә  сурәтләнгән чишмә, су буе, таллар, табигатьтәге матур мизгелләр – аларның иҗатындагы төп образлар – балалар күңелендә соклану, ярату хисләре тәрбиялиләр.
Газизов Вагыйз Абдрахман улы Киекле авылда туып-үскән, укыган, агроном булган. Ул күп вакытын кырларда үткәрә. Шагыйрь җанлы кешегә шундый табигать кочагында шигырь язмый калу мөмкин түгел, беркөнне, кырда тургайлар җыры тыңлап кайтып барганда, аның күңеленә шигъри юллар килә. Шигырьнең сүзләренә мәшһүр композиторыбыз Сара Садыйкова көй яза. Менә шуннан бирле бу җыр халык теленнән төшми, аны хәзер дә мәктәптә укучылар гимн итеп җырлыйлар. Туган авылына булган мәхәббәт хисләре байтак кешеләрнең күңелен җилкетә, яңа җырлар тууга сәбәп була. Киекле турындагы бу җыр да соңгысы булмый. Берничә елдан Әхмәтҗанов Минвәли Киекле турында яңа шигырь иҗат итә, аңа көйне композитор Ифрат Хисамов яза. Җырларда җырланырлык туган авылларының булуы укучыларыбыз  күнелендә горурлану, хөрмәт хисләре уяталар.
Дәресләрдә  һәм класстан тыш чараларда милли төбәк  компонентын куллануда мәктәп музееның әһәмияте аеруча зур. Музей – безнең зур байлыгыбыз, тарихыбыз ул. Соңгы елда Халитова Зария Вагиз кызы җитәкләгән музеебыз яңа материаллар белән баетылды. Түбән Кама шәһәрендәге театр төркемен җитәкләгән Р.Галиевка багышланган материал да анда аерым урын алып тора. Бүгенгесе көндә Рөстәм Галиев үзе төзегән театрда, үзенчә, үзенчәлекле иҗат итеп, тамашачыларны яңадан-яңа спектакльләре белән сөендерә. 2003 елда иҗади кыюлыгы һәм татар театр сәнгатендәге казанышлары  өчен ул Дамир Сираҗев исемендәге премия белән бүләкләнә. Әле күптән түгел Р.Галиев киеклеләрне “СССРда туганнар” спектакле белән сөендерде. Музейда авыл тарихын чагылдырган материаллар шактый. Эш кораллары, милли өс киемнәре, хуҗалык кирәк-яраклары, изге китаплар, сугыш ядкәрләре, шунда ук кулдан эшләнгән авыл картасы һәм Абдуллин Нәбиулла Хәйрулла улының оныклары белән берлектә төзегән шәҗәрәләре дә саклана.
Әдәбият дәресләрен милли-төбәк компоненты кулланып үткәрүне укучыларны якташ җырчы, артист язучыларның тормыш юлы, әсәрләре белән таныштыру гына дип аңлау дөрес булмас иде. Бу, иң беренче чиратта, укучыларда белем алуга омтылыш уятырга тиеш. Шушы максаттан чыгып, укучыларыбыз бик күп эзләнү тикшерү эшләре дә башкардылар. Ибрагимова Р. “Сәнгать дөньясында, Ахметвалиева Э. һәм  Ахметвалиева Э. “Нәселем шәҗәрәсе”, Муртазина Чулпан “Җирдә тынычлык хакына”  һ.б.
Тәрбия  эшчәнлегендә милли-төбәк компоненты куллану һәр класстан тыш чарада чагылыш таба. Халкыбызның гореф-гадәтләре, милли йолаларына, даһи шәхесләренә  багышланган төрле кичәләр, тәрбия сәгатьләре үткәрәбез. “Күрше хакы-тәңре хакы”, “Минем нәселем”, “Әбиемнең күңел сандыгы”, “Кызлар җыелган җирдә”, “Һәйкәлләр ни сөйли” һ.б. шундыйлардан.
Хәзер балаларда милли үзаң тәрбияләү, татар теленә, халкына, тарихына, туган ягына мәхәббәт, горурлану хисләре уяту, рухи яктан бай, физик камил шәхес тәрбияләү аеруча игътибарга лаеклы.
Үзенең үткәненә һәм тарихына хөрмәт белән караган халыкның гына киләчәге бар. Шуңа күрә без күркәм затларыбыз, халкыбыз үткән олы тарихыбыз, гүзәл туган җиребез белән горурланабыз, алар рухы белән яшәргә һәм укучыларда да шушы сыйфатларны тәрбияләргә тырышабыз.
Кичә барышы
Максат: 
- укучыларның авыл тарихы белән кызыксынуларын үстерү;
- балаларда үз халкына, тарихына, гореф-гадәтләренә, мәдәниятенә карата кызыксыну уяту, үз милләте тарихына, яшәешенә битараф булмаска  өйрәтү,
- үз халкы белән горурлану хисе тәрбияләү, укучыларда милләтебезнең гасырлар буена тупланган әдәп-әхлак нормаларын булдыру.
1 нче укучы.
Исәнмесез! – диеп башлыйм әле,
Танышу бит шулай башлана.
Сезнең белән очрашканга, дуслар,
Күңелебез шулай шатлана.
2 нче укучы.
Сәлам сезгә искән таң җиленнән,
Сәлам сезгә бәхет гөленнән,
Сәлам сезгә барлык дусларымнан,
Сәлам сезгә моңнар иленнән.
3 нче укучы. Хәерле көн, хөрмәтле кунаклар, укытучылар, укучылар. Бүген без “Авылым-горурлыгым” дигән сәяхәт-кичәгә җыелдык.
Әйе, туган як! Бу сүзләр нинди матур яңгырый. Аның гүзәллегенә кем генә сокланмаган да, ул турыда кем генә шигырь язмаган. Бу җирдә элек-электән ата-бабаларыбыз гомер кичергән. Туган ягым – минем туып үскән авылым.
4 нче укучы. Туган авыл, туган җир, никадәр җанга газиз сүзләр. Авылыбызның исеме дә бик матур. Киекле – киек иле.
Туган ягым, туган илем, диеп
Сөйли кеше, уйлый, сагына.
Күңеленә кайнар хисләр килеп,
Җыр багышлый туган ягына. - дип яза Гакыйл ага Сәгыйров.
Без дә Киеклегә багышланган җыр тыңлап үтик әле.


Киеклем
Киеклем, туган авылым,
Киеклем, җан азыгым.
Минем өчен якын, якын
Хәтта синең казыгың.
Яратам сине, Киеклем,
Син бит минем сөеклем.
Кайтсам сиңа каршылыйсың
“Кайттыңмы, улым,”диеп.
Яшәр идем мәңге, мәңге,
Киеклем, сине сөеп.
Яратам сине, Киеклем,
Син бит минем сөеклем.
Куе таллар арасыннан
Чирмшән бормалана.
Су өстендә көмеш чабак
Уйнаклап дугалана.
5 нче укучы.  Авылыбыз исеме белән бәйле риваятьләр дә яшәп килә. Әйдәгез, мин сөйлим, сез тыңлагыз. Моннан күп еллар элек, төгәлрәге 380 нче елда, Чирмешәннең уң як ярында, калкулык өстендә рус, татар, чуаш милләтләрен берләштергән Иске авыл урнашкан була. Нәкъ шул авылда авыл торганлыгын раслаучы дәлил булып – Иске авыл зираты тора.
6 нчы укучы. 1552 нче елларда патша хөкүмәте гади авыл кешеләрен кысрыклый башлагач, кешесе аз булган авыллар булып урнашу файдалы дигән фикергә киләләр. Шуңа күрә авылның  акыллы аксакаллары, җыелып, 2 чуваш авылына, 2 татар авылына дип, 4 урын билгелиләр дә шобага салалар. Андрей бабай ыруы (нәселе) белән бер төркем агай-эне хәзерге Андреевка урынына урнаша. Корбанай бабай ыруы-нәселе  төркеменә хәзерге Кизләү-Курманаево  урыны насыйп була. Калган ике авылның урнашуы тагын да  кызык килеп чыккан.
1 нче укучы.
Хәзерге Киекле, урыны  шобага салу буенча, Богдан бабай ыруына чыккан. Ул заманда Чирмешән елгасы бик хәтәр тирән, киң, тобалары  бөтерелеп-әйләнеп  тора  торган булган. Богдан кешеләре Киекле урынына – Чирмешән ярына урнашкач, чуваш балаларының берничәсе су коенганда  батып үлгән. Богдан бабайның  да кече улы үлгәч, җирле халык бик нык кайгырганнар. Моннан тыш  та  көнкүрештә, ауда, игенчелектә бик зур авырлыклар килеп чыккан, очын-очка ялгап кына яшәгәннәр, бәла-каза өстәлеп кенә торган. Кешеләр авылның урынын алмаштырырга, башка урынга күчәргә кирәк  дигән нәтиҗәгә киләләр.
2 нче укучы.
Киекле халкының да яңа урында, ягъни  хәзерге Богдан авылы урынында,  эшләре  бик “пешмәгән”. Гел авыру, терлекләр үлү, ауның начар булуы, балык эләкмәве, янгыннар чыгып торуы аларның да авылларының урынын алмаштыруга алшарт булып торган.
3 нче укучы.
Авылыбыз халкы тирә-як урманнарны кисеп чәчүлек җирләргә әйләндерә, мул сулыклардан балык тота, бихисап җәнлекләргә бай булган урманында аучылык белән шөгыльләнә. Бу тирә табигате үзенең сокландыргыч матурлыгы, хайваннар дөньясының байлыгы белән аерылып тора, шуңа да авылга Киекле дигән исем куела. Айлар, еллар, гасырлар үтә. Киекле зурая, үсә һәм ул инде 19 гасыр башларында 4 мәхәлләле, гөрләп торган авылга әйләнә.
4 нче укучы.
Чыннан да, исеме  җисеменә туры килә. Авылыбыз бүген дә чәчәк ата. Бар җиһанга иман нуры чәчеп торучы ике мәчетебез бар, йортлар төзелә, бәхетле парлар яңа тормышка аяк баса, авылыбызның киләчәге булган сабыйлар дөньяга аваз салалар.
Әйдәгез, барыбыз да шушы матур җиргә җыелганбыз икән, бер биеп, җырлап алыйк инде.
                                
Киеклем

Әкрен генә дулкынлана
Алтын иген кырлары.
Шул кырларда гөрләп үтте
Яшьлегемнең еллары.
Киекле, Киекле, яшьлегемнең еллары.
Урманында баланнары
Алсулана көз җиткәч.
Авылымны сагынып җырлыйм
Бик еракларга киткәч,
Киекле, Киекле, бик еракларга киткәч.
Күңелемә бигрәк ялкын
Киекле тугайлары.
Һәрвакытта күз алдымда
Сызылып аткан таңнары
Киекле, Киекле, сызылып аткан таңнары.
Сәхнәгә укучы малай белән кыз чыга.
Малай. Безнең бабайлар бик акыллы булганнар шул. Авылыбыз урманнарга, елгаларга, күлләргә, чишмәләргә бай урынга урнашкан. 
Кыз. Димәк, без киләчәк буын турында күбрәк уйлаганнар алар.
Малай. Урманнарыбыз гөмбә, чикләвеккә, җиләкләргә бик бай. Тукай сүзләре белән әйтсәк “Урманында кура җиләк тә, җир җиләк, күз ачып йомганчы җыярсың бер чиләк”.
Кыз.
- Ә Чирмешәне,Чирмешәне...
Чирмешәнем, моңлы тып-тын елгам,
Табигатьнең изге һәйкәле,
Синдәй гүзәл елга бармы тагы,
Зинһар, миңа шуны әйт әле?!
Теләсәң  елгада су коен,теләсәң керең ю.
Малай. Ә мин балык тотарга яратам, җәен менә шуның зурлык балык тоттым.
Кыз. И алдакчы, синең шул булыр инде.
5 нче укучы. Туктагыз әле, шауламагыз. Тол апай тагын елга буена чыгып утырган.
6 нчы укучы. Их, тагын үзенең ирен сагынадыр, аның сугыштан кайтканын көтәдер, сагышын елга белән уртаклашадыр инде.
1 нче укучы. Ә  сез аның чын исемен беләсезме?
Малай. Тол апай инде ул, тагын нинди исеме булсын.
1 нче укучы. Юк шул. Тыңлагыз, алайса, сезгә дә сөйлим. Тулган ай төсле ачык йөзле, кара кашлы, иңнәренә төшеп торган, өлгергән арыш кырыдай дулкын чәчле, ак каендай сылу кыз була Гайшә. Аның гүзәллегенә, уңганлыгына, сабырлыгына сокланып, тирә-як авыллардан да бик күп яучылар килә. Ләкин кыз авылыбызның Мөхәммәди исемле көчле, мәһабәт егетен сайлый. Ике яшьнең теләкләренә әти-әниләре дә каршы килми. Алар туй итәләр, матур тормыш башлап җибәрәләр.
Сәхнәгә егет белән кыз чыга.
Егет. Әй киче дә киче, Гайшә. Бигрәк матур.
Кыз. Әйе шул, иртәгә сабантуй бәйрәме бит. Тырыштык, эшләдек, инде халык рәхәтләнеп ял итсен. Тиздән сабантуйга бүләк җыючылар да килеп җитәрләр инде.
Егет. Өебездә яшь килен булгач, безгә дә кагылырлар, Гайшә, синнән дә бүләк көтәләрдер инде.
Кыз. Минем бүләгем күптән әзер инде. Менә  чиккән сөлге.
Егет. Ай-һай, бигрәк матур чиккәнсең.
Кыз. Тырыштым инде, бөтен күңел матурлыгымны биреп, сиңа атап чиктем, Мөхәммәдием. Син дә көрәштә сынатма, беренчелекне ал. Әнә кызлар да бирегә киләләр. Барысың да кулларында сабантуй бүләкләре-берсеннән берсе матур сөлгеләр. Мин яннарына барып килим  әле.
Бию “Сөлге чигәм”
1 нче укучы. Бәхетләре озын гомерле булмаган, ил өстенә кара афәт иңгән, сугыш башланган. Гайшә апа да ирен сугышка озаткан. Кичләрен үзләре яныннан гына аккан елга буена чыккан, сагышланып, иреннән хат көткән. Елга гына аның сагышын уртаклашкан. Көннәрдән бер көнне йортны кара кайгы баскан: Мөхәммәдинең үле хәбәре килгән. Күрше малае Гали, Гайшә апасының елга буенда сагышланганын күреп, әнисеннән: “Нигә Гайшә апа көн дә кич шул елга суына карап утыра?” – дип сораган. Әнисе: Әй, улым, Гайшә апаң хәзер тол бит инде, сагышын елгага сөйли”,- дигән. Шул көннән Гайшәгә балалар Тол апай дип дәшкән, ә елга Толапай елгасы дип атала башлаган.
3 нче укучы. Их бу сугышны. Күпме кеше язмышы җимерелгән, күпме бала ятим калган. Безнең авылдан Бөек Ватан сугышына 556 кеше чыгып киткән. Шуларның яртысы мәңгегә яу кырларында ятып калган. 280 енә генә яңадан туган якларыбызга кайтырга насыйп булган. Бүгенге көндә аларның бары 3 се генә безнең арабызда. Сугыш тәмамланганга 65 ел тула, ләкин ул китергән ачы яралар, әрнүләр тиз генә бетмәс. Башка мондый югалтулар булмасын, тыныч, бәхетле итеп яшәсәк иде.
4 нче укучы.
Саклагыз җирне, саклагыз,
Сугыш уты якмагыз.
Тереклекне бетермәгез,
Утлы корал атмагыз.
Бел син кеше –
Кешелекнең яшәеше –
Җирнең кануны – иман!
Изгелек, матурлык, аклык,
Намус булганга инан! (Р.Мәсләхова)
Җыр
5 нче укучы. Киекле авылыннан көнбатышта, Чирмешән елгасының сул як үзәнендә урнашкан гаҗәеп матур  бер күл бар. Ул күл бөдрә тал-тирәкләрдән, купшы зирекләрдән һәм язларын шау чәчәккә күмелеп, хуш исләрен шактый еракларга тараткан шомыртлардан торган әрәмәлек эченә урнашкан. Бу күл  үзенең хозурлыгы белән табигатьнең гүзәл затларын – аккошларны җәлеп итми калмаган. Киеклеләр шуңа  бу күлне “Аккош күле” дип атаганнар.
6 нчы укучы. Язларын аккошлар хәзер дә үз күлләренә кайталар. Ә көзләрен күл тагын ямансулый, күлнең бизәкләре – аккошлар җылы якларга китәләр.
Аккош күле бүген тып-тын калган,
Сагыш төсле сары камышлар.
Аккош күле белән моңсу гына
Саубуллаша кебек  аккошлар.
Таллары да күлгә яфрак сибә
Буяп көзнең алтын төсенә.
Яр буйлары бәйләм-бәйләм купшы
Гөлҗимешләр белән төренә. (Р.Мәсләхова)
1 нче укучы. Әйе, туган ягыбызда әкияттәгедәй шундый матур Аккош күлләренең булуы нинди зур хәзинә бит ул. Тик бу байлыкны саклый белергә кирәк.
Мәңге бергә йөзсен пар аккошлар,
Канатларын каера күрмәгез.
Гашыйкларны аеру –олы гөнаһ,
Пар җаннарны аера күрмәгез. (Р.Мәсләхова)
Бию “Су буенда”
2 нче укучы.
Табигатьнең айсыз төне бар,
Болытсыз, кояшсыз көне бар,
Сагыштан саргайган көзе бар,
Тереклек туй иткән язы бар.
Табигатьнең тып-тын ягы бар,
Өермә давыллы чагы бар,
Дөрләтеп яндырыр уты бар,
Янгынны сүндерер чагы бар.
Каршылык, һәркайда каршылык,
Алларда-дөреслек, ялгышлык,
Уйларда – караңгы яктылык,
Тормышта – явызлык, яхшылык.
Яшибез ашыгып, ашкынып... (Р.Мәсләхова)
3 нче укучы. Дөньда  яхшылык белән явызлык  янәшә йөри шул. Иртәме, соңмы мондый кайгы-хәсрәт китергән оятсызларга тормыш үз җәзасын бирә. Алдыбызда Мәрзия күле. Күлнең исеме бик  матур, тик бу исем фаҗига белән бәйләнгән.
1933 нче еллар. Җәй көнендә Киекледә яшәүче, чибәрлеге, уңганлыгы, чаялыгы  белән дан тоткан ялгыз хатын югала. Аны озак эзлиләр. Көннәрдән бер көнне көтүчеләр малларны күл буена туплыйлар да үзләре ял итәргә җыеналар. Су алырга дип, күл буена килсәләр, күл өстендә кеше кулы күрәләр. Авыл кешеләре дә килеп Мәрзиянең үле гәүдәсен судан чыгаралар. Әйтерсең Мәрзия ике баласының ятим калуын әйтеп, ялварып, салкын үлемнән коткаруларын, судан тартып алуларын сорап кулын сузган.
4 нче укучы. Вакыт дигән төшенчә чикле дә, чиксез дә. Явызлар хөкемгә тартыла. Ә вакытның үз хөкеме: явызларның исемен оныттырып, тирән, мул сулы күлне “Мәрзия күле” дип мәңгеләштергән.
Кылган гамәлләрне әгәренки,
Бизмәннәргә салып үлчәсәң,
Бассын яхшы ягы үлчәүләрнең
Кеше булып җирдә яшәсәң. (Р.Мәсләхова)
Җыр. “Әнкәмнең догалары”
4 нче укучы. Без сезнең белән чишмәбезгә килеп җиттек. Кемдер аны Салкын чишмә дип, кемдер Изге чишмә дип, кемдер Тарлау чишмә дә дип  атый.
Аның шифалы суын бер татып караган кеше монда кабат килмичә калмый. Аның суы бөтен ару-талуларны бетерә, җанга сихәт бирә.
Илаһи тынлыкка чумган 
Изге чишмә тирәсе
Әйтерсең лә дога укый
Һәр тараф җан иясе
5 нче укучы. 
Ак бабайлар бу чишмәгә 
Гыйбадәткә килгәннәр,
Изгеләргә дога кылып,
Чал башларын игәннәр.
Көмештәй суы чишмәнең
Шулкадәр изге икән.
Күп бәхетсезне – бәхетле,
Көчсезне көчле иткән.
Әй чишмәкәй, синең янга
Никадәр кеше килә,
Күңелләрне пакълар нурың
Саф суың аша иңә. (Р.Мәсләхова)
Бию
6 нчы укучы. Күп сәяхәт иттек, күпне күрдек, белдек, уйнадык та көлдек. Инде  кайтыйк.
Малай. Ничек инде, ә Җәрмәккә бармыйбызмы?
Кыз. Ә Шәкәр, Чик елгасы?
Малай. Сүс, Байкал, Куш күлне калдырабызмы?
Кыз. Олы, Коңгыл күлгә бармыйбызмы?
1 нче укучы. Туктагыз әле, туктагыз. Без әле тагын чыгарбыз сәяхәткә, дусларны да үзебез белән чакырырбыз. Ш.Мәрҗани язган бит “Үткәнен онытканның киләчәге юк” дигән. Бу дөрестән дә шулай, буыннар чылбыры өзелмәсен, бабайларның туган ягыбызга биргән матур атамалары югалмасын, саклыйк без аларны, тарихларын өйрәник, якыннарыбызга сөйлик
Җыр. “Юкка түгел,юкка түгелдер”( Н.Нәҗми сүзләре, Р.Хәсәнов көе)

